Рассохин Геннадий Васильевич
Чужис 1937 вося урасьӧм тӧлысь 4 лунӧ Краснодар крайлӧн Тихорецкӧй районса Фастовецкая станицаын. Помаліс  “Мусир да биару куйлӧдъяс перйӧм” специальносьт серти Грозненскӧй мусир институт.

Коми Республикаса наукаын да йӧзкост олӧмын тӧдчана уджалысь. 

1971 восянь – Природнӧй биару наука боксянь туялан ставсоюзса институтлӧн Ухтаын Коми филиалса директор. 1980 восянь 17 во чӧж юрнуӧдіс Ухтаса индустриальнӧй институтӧн. Тайӧ воясӧ институтын воссис квайт выль специальносьт, кыптіс кык велӧдчан корпус, студентъяслы ӧтуволанін да сёянін, “Буревестник” спорткомплекс, воссис аспирантура, диссертацияяс дорйӧм кузя медводдза сӧвет. Ухтаын лӧсьӧдісны Россияса естественнӧй наукаяс Академиялысь Коми республиканскӧй юкӧн.
Геннадий Васильевич Рассохин водзмӧстчис йӧзкостса уджын. Ухтаса войтыр бӧрйыліс сійӧс карса Сӧветӧ депутатӧн, вӧлі КПСС-лӧн Ухта карса комитетӧ пырысьӧн, веськӧдліс “Тӧдӧмлун” карса йӧзкотыр организацияӧн да йӧзӧс велӧдӧмын карса сӧветӧн. 

1989 – 1993 воясӧ Г.Ф. Рассохин вӧлі войтырӧн бӧрйӧм депутатӧн, Россия Федерацияса наука да йӧзӧс велӧдан Медвылыс Сӧветӧ пырысьӧн, а сы бӧрын – комитетса юралысьӧс вежысьӧн. Веськӧдліс РСФСР-лӧн войтырӧн бӧрйӧм депутатъяслӧн нёльӧд съездса секретариатӧн. Геннадий Васильевич зіля пырӧдчис “Йӧзӧс велӧдӧм йылысь”, “Ылі Войвывса районъясын олысь гражданалы канму гарантияяс да компенсацияяс йылысь” оланпас балаяс лӧсьӧдӧмӧ.

Овмӧс да наука уджӧ ыджыд пай пуктӧмысь Геннадий Васильевич Рассохинӧс аттьӧалісны “Зэв бура уджалӧмысь” медальӧн, “Почёт пас” орденӧн, “Россия Федерацияса наукаын да техникаын нимӧдана уджалысь” почёт нимӧн, кувсьӧм бӧрас нин сылы сетісны “Нэмчӧжся ухтинец” ним,  сылысь ним новлӧдлӧ Ухтаса техническӧй лицей. 

Кувсис 1997 вося косму тӧлысь 20 лунӧ. 
